
 
 
 
 
 
Des Wahlprogramm von de Grüne 2011 
frei ibbersetzt ins Hessische von Volker Hummel 
 
 
 
 
 
          
Liebe Kronberscher Mitberscher 
Wie schee, merr lewe im Grüne. 
Merr hawwe uns drum gekimmert, dass merr des aach im Rathaus merke duht. 
Manschmal musste merr die annern zum Jaache traache, awwer des werd schon 
werrn. Ab em 27. Merz. 
 
Wann die Grüne oddentlisch zuleche, dann wird bestimmt net alles bebaut unn 
zugeplastert.  
 
Nix is uns so wischdich als wie dass Kronbersch liebenswürdisch bleibt, ferr uns unn 
ferr die Leut, die uns besuche komme.  
 
Jetz sinn merr schon ibber zwanzisch Jaar debei, im Parlament unn im Magisdrat. 
Unn merr kann saache, dass merr kreadiv sinn unn zuverlässisch unn aach an die 
nechste Generatione denke duhe 
 
Unn jetz könnt er lese, was merr vorhawwe: 
 

 
 
 
 
            
 
 
 
 
 
          
 
 



Stadtentwicklung – awwer vorsichdisch! 
 
 
Irschendwie muss es ja weidergehe, awwer net mitm Kopp dorsch die Wand. 
Uff jeden Fall: Finger weg vom Grüngürtel unn von de Grünfläsche zwische 
Kronbersch, Schimmerisch unn Fichtegickelshause. 
 
 
Merr wolle also: 

 Dass am Grüne Wesch net gebaut werd 

 Unn dass ibberhaupt net uff de grie Wiss gebaut werd unn schon gar net am 
Falkestaaner Stock. 

 Dass die städtische Wohnunge moderner werrn 

 Dass genüschend Packplätz ferr die Pendler bleiwe, wann am Bahnhof gebaut 
werde werd 

 Unn dass die Leut, die da schon wohne due, wesche de neue Heuser net voll 
im Schadde liesche 

 Merr wolle generell net, dass die Reische uff die Arme runnergucke, also wolle 
merr aach kaan Fluchplatz ferr die Hubschrauwer 

 
 
 

 
 
 
Kinner un Juchendlische – die Erwachsene von morsche 
 
Die Kinner unn Jugendlische in Kronbersch lische uns ganz asch am Herz. 
Bildung, Erziehung unn Bedreuung sinn uns besonners wichdisch. 
 
Merr wolle also: 

 Kinnergärde, pardon „Kindertagesstätten“, in dene die Klaane schon was lerne 
duhe.  

 Dass merr sisch mehr um die Klaane unner 3 Jahrn kimmert 

 E guud Juchendawweit in de ganz Stadt 

 Droocheberadung, net wie merr se nimmt, sondern wie merr se net nimmt 

 En „Kronbersch-Pass“ ferr alle, die arm dran sinn. 
 
 

 
 
 
 
 
 
 
 
 



Nadur unn Umwelt – in Kronbersch so wichtig wie iwwerall 
 
Merr wohne all gern in Kronbersch. Nadur unn vill Umwelt direkt vor de Dür sinn 
wunnerbar! 
 

Merr wolle also: 

 Dass wann aaner die Nadur unn Umwelt kaputtmecht, dass er sich dann 
annerswo um en Ausgleich kümmern muss. Des gilt gans besonners ferr die 
Stadt. Awwer net erst am Sanktnimmerleinsdaach, sondern sofott, awwer dalli! 

 Dass merr uns net nur „Luftkurort“ schenne derfe, sonnern aach werklisch 
anner sinn  

 Die Streuobstwisse schütze unn erhalde 

 Dass unser Bech net wie en Kanal aussehe, sondern sich widder ringele unn 
kringele könne 

 En „Biotopverbund“ in Kronbersch. Also dass en Ischel dorsch die ganz 
Gemarkung laafe kann unn dadebei net unner die Reder kimmt. 

 Dass en „Friedwald“ entsteht, so ehnlisch wie en Friedhof, awwer wie im Wald 
unner aale Beem. Wos rischdisch ruhisch iss ferr die letzt Ruh. 

 
 

 
 
 
 
Busse unn Bahne unn Reder – Mobilidät ferr alle 
 
Seit 2001 gibt’s jetz schon de Stadtbus, also mehrerer devon. Des war damals e Idee 
von de Grüne. Unn es is ja immer noch rischdisch: Aaner, der im Bus hockt, der kann 
net gleichzeidisch mit saam Audo oder „Brödschepanzer“ die Umweld verpeste 
 
Merr wolle also: 

 des Fahrrad so ernst nemme wie die annere Fortbeweschungsmiddel. Merr 
muss en Platz zum Histelle finne unn nadürlisch Fahrradweesche odder 
Fahrstreife uff de Straß 

 en Plan ferr (odder geesche?) de hausgemachde Audoverkehr 

 dass die U 6 eines Taaches net nur bis Staabach fehrt, sonnern bis nach 
Oberhöchstadt / Heckstadt / Fichtegickelshause 

 dass merr widder mitm Bus ins MTZ fahrn kann 
 
 

 
 
 
 
          
 
 



Kuldur – bundisch vernetzt 
 
Merr hawwe bei uns ganz dolle Vereine und ville kuldurelle Akdividede. 
Dorsch die Vereine lerne sich die unnerschiedlichste Mensche kenne unn 
gemeinsam könne se vill Guudes ferr die Stadt bewirke. 
 
Merr wolle also: 

 die Vereine ferdern, gerecht unn ohne Geheimniskremerei. 

 De Kuldurkreis unnerstütze 

 Die Stadtbüscherei erhalde 

 Die Partnerschaffde zwische de Städte pfleesche 
 
 

 
 
 
 
 
 
 
 
 
 
Des liewe Geld 
 
Aach in Kronbersch sinn die Kasse leer. Beim Ausgewwe heissts uffbasse! 
Awwer wanns was Guudes ferr die Kinner unn Kinnerskinner is, sollde merr 
ordentlich inwestiern.  
Dadenach derfs bei uns awwer net so aussehe wie bei de Eschborner. 
 
 
Merr wolle also: 

 die Ferderung vom Middelstand 

 Gebührn, bei dene am End die Reschnung uffgeht – ferr die Stadt unn ferr die 
Berscher, net mehr unn net wenischer (ausser beim Kinnergadde) 

 Grundsteuer und Gewerbesteuer, so hoch wie sonst in Hesse. 

 Des is recht unn billisch 

 zusammeawweide mit de Nachbarstädte – des spart Geld. 

 „Konnexidäd“: wer die Mussik bestellt, der soll se gefellischst aach bezahle 
 
 
 

 
 
 
 



Energie – die Sach von de GRÜNE 
 
Des is rischdisch guut, dass Energie sparn meistens des gleiche is wie Geld sparn. 
Awwer net alle mache mit: wies ums „Klima-Bündnis“ gegange is, da hawwe schon 
1997 alle Fraktione JA gesacht. Awwer wanns ums Umsetze geht, sinn die Grüne 
einsame Rufer in de Wüste. 
 
Merr wolle also: 

 Bürscher-Solaranlage ausbaue unn ferdern 

 e Solar-Satzung ferr  Kronbersch 

 alles unnerstütze, was Energie eispart 

 unn e Energie-Konzept ferr unser Schwimmbad: Mit ner ordentlische 
Abdeckplan könnt merr de Gas-Verbrauch glatt halbiern. 

 

 
 
 
 

 
 
 
Bürscherbeteilischung – die Stadt, des sinn merr alle 
 
Es gibt wahnsinnig ville kluge Köpp in Kronbersch. Wann die alle mitmache dähde 
unn wann die Stadt aach uff die hörn dähd, da könnt vill noch besser werrn. 
 
Merr wolle also: 

 e durchsischdisch  Planung unn e besser Bedeilischung von de Bürscher 

 dass Bedroffene immer rechtzeidisch bescheidwisse 

 de Auslännerbeirat unn die Ortsbeirät stärker mache 

 unn de Internet-Ufftritt – also die Weichware vom Radhaus – obdimiern. 

E Wördsche zum Schluss: Dem Volgä Hummel (newebei Audor von em hessische 

Büschelche) hat die Ibbertraachung vom grüne Programm ins Hessische rischdisch 

Spass gemacht. Awwer: gelde duhd nadürlich nur das hochdeutsche offizielle 

Programm der Kronberger Grünen für die Kommunalwahl am 27. März 2011. 

 

Unn Sie? Sie hawwe jetzt die Wahl. Ob Se Hessisch babbele oder Hochdeutsch 

sprechen - gehe Se wehle, uff jeden Fall. Wann Se die Bollidik von de Grüne gut 

finne und wann Se se unnerstüzze wolle, dann könne Se am 27. Merz gleich dreimal 

grün wehle: ferrn Kreisdaach, ferrs Stadtpalament unn ferr Ihne Ihrn Ortsbeirat! 

 

KRONBERSCH. RISCHDISCH. GRÜN. AB EM 27. MERZ. 

 

 

 

 

 

 

 

 

 

 

 

 

 

 

V.i.S.d.P.: Petra Fischer-Thöns, Hainstr. 23 c, 61476 Kronberg 


